
Kristján	Hjaltason		
Hefur	verðmæti	útflutnings	aukist?	
Íslenskur	sjávarútvegur,	heimsafli	og	þróun	útflutningsverðs	á	hráefniskíló	
	
Inngangur		
	
Ráðherra,	fundarstjóri,	ágætu	gestir	Sjávarútvegsráðstefnunnar		
	
Það	er	mér	mikil	ánægja	að	ávarpa	þriðju	Sjávarútvegsráðstefnuna	til	þess	að	gefa	yfirlit	yfir	
íslenskan	sjávarútveg	í	ár	og	spá	fyrir	um	næsta	árið.	Ræðan	skiptist	í	yfirlit	yfir	framboð	á	
hráefni	til	sjávarútvegsins,	vinnslu	og	ráðstöfun	afla	svo	og	sölu,	markaði	og	afurðir.	Auk	þess	
mun	ég	skoða	heimsframboð	sjávarfiska	og	hlutdeild	okkar	í	samanburði	við	Noreg	og	
Evrópusambandið.		
	
Þó	svo	að	sjávarútvegurinn	eigi	gott	ár	að	baki	og	2012	verði	einnig	gott,	þá	er	framboð	
sjávarfangs	miklu	minna	en	flest	af	síðustu	20	árum.	Afkastageta	greinarinnar,	hvort	sem	er	í	
veiðum	eða	vinnslu	er	miklu	meiri	og	því	er	markmið	mitt	að	sýna	hvernig	staðan	verði	að	
óbreyttu	og	velta	fyrir	mér	hvar	við	getum	sótt	í	aukið	hráefni	og	aukið	verðmæti.			
	

1. Framboð:	Veiði,	eldi	og	innflutningur		

	
Snúum	okkur	fyrst	að	því	hráefni	sem	var	til	ráðstöfunar	til	vinnslu	á	sjó	og	í	landi,	en	það	kemur	
úr	veiðum,	eldi	og	innflutningi.		
	
Þetta	er	heildarmyndin	á	framboði	frá	1995	til	2011.	Á	síðasta	ári	nam	það	1.215.000	tonnum	
sem	er	aukning	um	65.000	tonn	frá	2010	og	mjög	ánægjulegt	að	sjá	þennan	viðsnúninginn,	því	
árið	2010	var	það	minnsta	framboð	á	afla	sem	verið	hefur	frá	1995.	Við	erum	langt	undir	því	
magni	sem	var	í	boði	á	árum	áður.		
	
Ég	greini	hvern	flokk	fyrir	sig,	en	heildarskipting	framboðsins	var	þessi:		
	
79%	af	framboði	hráefnis	var	veiði	innan	íslenskrar	fiskveiðilögsögu,	en	2010	var	þetta	hlutfall	
aðeins	66%.	Mikilvægi	eða	framleiðni	lögsögunnar	er	því	aftur	að	aukast.	Veiðar	utan	
lögsögunnar	námu	14	%	af	framboðinu	en	höfðu	numið	26%	árið	á	undan.	Innflutningur	var	7%	
af	framboði	eins	og	2010,	og	eldi	og	ræktun	voru	með	innan	við	hálft	prósent,	þar	hefur	heldur	
ekki	orðið	breyting.		

Heildarveiði	íslenskra	skipa	innan	og	utan	lögsögunnar	var	1.127.000	tonn	á	síðasta	ári	sem	var	
aukning	um	89.000	tonn	á	milli	ára.	Það	er	ánægjuleg	þróun	eftir	samfellda	minnkun	í	áratug.	
Þessi	þróun	hefur	haldið	áfram	í	ár,	súlurnar	lengst	til	hægri	sýna	samanburð	á	veiði	frá	janúar	
til	september	árin	2011	og	2012.		Veiði	í	lok	september	árið	2012	var	orðin	1.224.000	tonn,	
hefur	hún	aukist	um	tæp	300.000	tonn	á	milli	ára	og	er	aflinn	orðinn	meiri	en	allt	síðasta	ár.		
	
Verðmæti	þessa	afla	var	154	mrð.kr.	á	liðnu	ári	og	er	það	aukning	um	21	mrð.kr	frá	2010.	
Þróunin	er	jákvæð.		
	
Verðmæti	afla	fyrstu	7	mánuði	þessa	árs	nam	96	mrð.kr	og	er	það	aukning	um	14%	frá	sama	
tíma	í	fyrra	og	ef	sú	þróun	heldur	áfram	þá	geta	verðmæti	afla	íslenskra	fiskiskipa	numið	174	
mrð.kr	í	ár.		
	
Til	að	fá	samanburðarhæfa	mynd	af	þróun	afla	síðustu	áratugi	er	nauðsynlegt	að	skipta	aflanum	
í	flokka,	þ.e.	bolfiska,	flatfiska,	uppsjávarfiska	og	skel-	og	krabbadýr.	Byrja	ég	á	bolfisknum,	en	
myndin	sýnir	veiðar	frá	1990	til	2011	og	fyrstu	9	mánuði	þessa	árs	og	2011.	Á	síðasta	ári	nam	
aflinn	404.000	tonnum	sem	er	minnsta	magn	sem	veiðst	hefur	á	þessu	tímabili.	Mestu	munar	
auðvitað	um	þorskinn	en	einnig	um	veiðar	á	ýsu.	Fyrstu	9	mánuði	ársins	var	aflinn	300.000	tonn	
og	er	það	3%	hækkun	frá	sama	tíma	í	fyrra.		
	
Miðað	við	kvóta	mikilvægustu	tegunda	geng	ég	út	frá	því	að	2012	verði	afli	bolfisks	um	418.000	
tonn		en	minnki	aftur	í	408.000	tonn	2013.		
	
Um	23.000	tonn	af	flatfiski	komu	á	land	í	fyrra	sem	er	minnkun	frá	2010.	Það	er	grálúða	sem	
heldur	uppi	aflanum	með	skarkola	í	öðru	sæti.		
	
Það	hefur	verið	5%	aukning	í	ár	miðað	við	síðasta	ár,	en	ég	reikna	með	23.000	tonnum	í	ár	en	
vegna	aukningar	í	grálúðu	verði	25.000	tonn	veidd	af	flatfiski	á	næsta	ári.	
	
Mestu	breytingar	á	síðustu	árum	í	veiði	hafa	verið	í	uppsjávarfiskum.	Til	1997	hélt	loðna	uppi	
þessum	flokki	auk	síldar	en	síðan	hafa	aðrar	tegundir	bæst	við,	kolmunni,	norsk-íslenska	síldin	
og	svo	makríllinn.	Heildarafli	í	fyrra	nam	688.000	tonnum,	sem	var	aukning	um	118.000	tonn	frá	
2010.	Afli	í	ár	hefur	verið	mjög	góður	og	var	hann	kominn	í	888.000	tonn	í	lok	september	sem	er		
282.000	tonnum	meira	miðað	við	sama	tímabil	í	fyrra	og	er	meiri	afli	en	veiddur	hefur	verið	frá	
2007.		
	
Þetta	verður	því	gott	ár	fyrir	uppsjávarfyrirtæki	og	má	gera	ráð	fyrir	heildarafla	
uppsjávartegunda	upp	á	940.000	tonn.	Ef	við	spáum	í	afla	2013	þá	höfum	við	tölur	um	kvóta	í	
síld	og	kolmunna,	óvissa	er	eðlilega	með	makrílinn,	en	líklega	stefnir	í	minni		afla	á	honum.	

Mesta	óvissan	er	með	loðnu,	en	ef	við	reiknum	með	minni	loðnu	þá	verður	einhver	samdráttur	
milli	ára	í	heildarafla	og	spái	ég	880.000	tonnum	á	næsta	ári	
	
Fyrirtæki	sem	byggja	veiðar	á	skel-	og	krabbadýrum	hafa	haft	úr	litlu	að	spila	í	mörg	ár,	
rækjustofninn	drógst	verulega	saman	og	hörpuskelin	hvarf.	Heildarafli	í	fyrra	var	13.000	tonn,	
og	var	óbreyttur	á	milli	ára.	Fyrstu	9	mánuði	í	ár	var	aukning	í	veiðum	á	rækju.	Humar	og	
rækjuveiði	hefur	haldið	uppi	veiðum,	en	eins	og	við	sjáum	á	eftir,	þá	héldu	rækjuvinnslur	uppi	
starfsemi	með	innflutningi	á	frystu	hráefni.	
	
Afli	í	ár	getur	orðið	15.000	tonn	og	engin	teikn	eru	um	aukningu	á	næsta	ári.		
	
Myndin	sýnir	árlegt	magn	sem	kom	úr	eldi	og	ræktun	frá	1990.	Lax	hélt	lengi	vel	uppi	eldinu	eða	
til	2007,	þegar	magnið	minnkaði	mikið.	Íslandsbleikja	hefur	verið	stærsta	tegundin	og	er	árlegt	
magn	5.000	tonn.	Eins	og	sést	á	myndinni	eru	margar	tegundir	á	bak	við	þetta	magn,	en	auk	
bleikju	eru	það	lax	og	þorskur	sem	skipta	mestu.		
	
Það	er	þó	að	verða	breyting	með	aukningu	í	laxi	og	nýjum	tegundum	og	er	áætlað	að	um	50%	
aukning	verði	á	eldi	í	ár	og	verði	því	7.500	tonn.	Það	er	ekki	óraunhæft	að	gera	ráð	fyrir	10.000	
tonnum	á	næsta	ári.		
	
Að	lokum	skoða	ég	innflutning	á	hráefni.	Á	myndinni	sést	árlegt	magn	frá	1995	til	2011.	Í	fyrra	
voru	83.000	tonn	flutt	inn,	þar	af	52.000	tonn	af	loðnu	og	21.000	tonn	af	rækju	til	pillunar,	en	sú	
breyting	var	á	árinu	að	landað	var	um	4.000	tonnum	af	ferskum	þorski	til	vinnslu.	Það	hefur	
verið	framhald	á	þessu	í	ár	og	vonandi	heldur	það	áfram	á	næsta	ári	með	stórauknum	kvóta	á	
þorski	í	Barentshafi,	hvort	sem	hann	kemur	hingað	ferskur	eða	frystur.		
	
Þetta	er	sama	myndin	og	ég	byrjaði	á	en	nú	með	spá	fyrir	2012	og	2013	og	byggja	þær	á	því	sem	
ég	hef	nefnt	hingað	til.	Heildarframboð	getur	í	ár	aukist	um	245.000	tonn	frá	síðasta	ári	og	verði	
1.460.000	tonn	en	dragist	aftur	saman	á	næsta	ári	og	gæti	orðið	rúmar	1.400.000	tonn.		
	

2. Vinnsla	og	ráðstöfun	hráefnis		

Í	næsta	hluta	skoða	ég	hvernig	þessu	hráefni	var	ráðstafað.	Íslenskur	sjávarútvegur	er	eins	og	
við	vitum	mjög	sveigjanlegur	og	lagar	sig	fljótt	að	breyttum	aðstæðum	á	mörkuðum.	Ráðstöfun	
afla	endurspeglar	því	ástand	á	mörkuðum	sem	og	gæði	landaðs	afla.		
	
Myndin	sýnir	hlutfallslega	skiptingu	á	vinnslu	mikilvægustu	bolfisktegunda,	þorsks,	ýsu	,	ufsa	og	
karfa.	Frysting	er	ráðandi	og	fóru	63%	í	frystingu,	þar	af	34%	fryst	á	landi	en	þar	hefur	mest	
aukning	verið	síðustu	árin,	og	29%	á	sjó.	Söltun	jókst	hlutfallslega	í	fyrra	í	15%	eftir	samfellda	

minnkun	í	áratug,	en	vonbriði	eru	með	að	vinnsla	á	ferskum	flökum	hefur	staðnað	á	milli	40-
50.000	tonn.	Minnkandi	ýsuveiði	hefur	áhrif	og	mun	gera	það	á	næsta	ári,	en	vonandi	mun	
aukinn	þorskafli	auka	þessa	verðmætu	vinnslu.	Útflutningur	á	óunnum	ferskum	fiski	hefur	aftur	
dregist	saman	eftir	stór	ár	með	miklum	ýsuútflutningi,	en	það	hefði	kannski	verið	betra	að	
dreifa	ýsu-kvótanum	á	lengra	tímabil	en	gert	var.		
	
Myndin	sýnir	þróun	á	vinnslu	uppsjávarafla	frá	2000	til	2011.	Árið	2002	eða	fyrir	aðeins	10	árum	
fóru	1.400.000	tonn	í	bræðslu	en	í	fyrra	var	magnið	yfir	1m	tonnum	minna.	Frysting	nær	bæði	
yfir	land-	og	sjófrystingu	og	hefur	hún	aukist	stöðugt	og	síðustu	2	árin	jafn	mikið	farið	í	frystingu	
og	bræðslu	en	í	fyrra	var	það	um	350.000	tonn.	Önnur	vinnsla	er	hverfandi.		
	

3. Sala			

Næst	tek	ég	fyrir	sölu	á	sjávarafurðum,	hvernig	hún	hefur	þróast,	hverjar	eru	helstu	afurðir,	
hvert	hafa	þær	verið	seldar,og	hvaða	tegundir	eru	mikilvægustar	í	íslenskum	sjávarútvegi.		
	
2011	var	metár	í	sölu	sjávarafurða	eins	og	myndin	sýnir.	Fluttar	voru	út	afurðir	fyrir	258	mrð.kr.	
eða	1.600	m	evra,	í	báðum	tilfellum	er	um	14%	aukningu	milli	ára	að	ræða.	Þetta	verðmæti	er	
hærra	en	Hagstofan	hefur	í	sínum	tölum	en	ég	bæti	við	niðurlögðum	afurðum	og	afurðum	úr	
fiskeldi,	en	samtals	eru	þær	6	mrð.kr.		
	
Miðað	við	þróun	í	verðmæti	landaðs	afla	í	ár,	útflutningstölur	fyrstu	8	mánuði	ársins	og	að	
teknu	tilliti	til	frétta	af	sölutregðu	hjá	nokkrum	fyrirtækjum,	er	ekki	ólíklegt	að	fluttar	verði	út	
sjávarafurðir	fyrir	290-300	mrð.kr	í	ár,	sem	væri	aftur	mjög	gott	ár.	Líklegt	er	að	2013	verði	ekki	
eins	gott,	bæði	vegna	mögulegs	samdráttar	í	afla	og	erfiðari	markaðsaðstæðna.		
	
Myndin	sýnir	hlutdeild	stærstu	markaðssvæða	í	útflutningstekjum.	Evrópa	er	langstærsta	
svæðið	með	81,5%,	þar	af	er	ESB	með	66%,	Noregur	7.5%	og	Rússland	7%.	Stærsti	markaðurinn	
er	sem	fyrr	Bretland	en	hlutdeild	landa	í	austur	Evrópu	eykst	þó	stöðugt	með	auknum	
uppsjávarveiðum.	Útflutningur	til	Asíu	jókst	í	fyrra	og	nam	8,5%,	af	heildarútflutningi	fóru	4.5%	
til	Japan	og	2%	til	Kína.		Afríka	er	þriðja	stærsta	svæðið	með	um	5%	hlutdeild,	langmesta	magnið	
fer	til	Nígeríu	en	ekki	er	útilokað	að	meira	magn	fari	þangað	og	einnig	til	annarra	landa	Afríku.	
Hlutdeild	N-Ameríkulanda	er	aðeins	um	4,5%.	Suður	Ameríka	er	eftir	sem	áður	með	hverfandi	
hlut,	en	þó	reikna	ég	með	að	hlutfallið	sé	hærra	þar	sem	eitthvað	er	selt	t.d.	til	Kanada	sem	selt	
áfram	þangað	t.d.	Brasilíu.		
	
Mikilvægustu	breytingar	í	hlutdeild	einstakra	markaða	er	háð	samsetningu	á	tegundum	í	veiði	
og	gengi	gjaldmiðla	en	við	höfum	lítil	áhrif	á	það.	Neytendur	breyta	ekki	neysluvenjum	sinum	

hratt		og	því	geta	miklar	breytingar	í	útflutningi	til	einstakra	landa	verið	slæmar	til	að	halda	
langtíma	markaðsstöðu	íslenskra	afurða.		
	
Myndin	sýnir	11	stærstu	markaði	fyrir	íslenskar	sjávarafuðir	2011	með	samanburð	við	2006	og	
2001.	Þegar	þorskmagn	eykst	á	næstu	árum,	þá	er	slæmt	að	horfa	upp	á	að	sala	til	
Bandaríkjanna	hefur	fallið	úr	7.1%	í	4.2%	á	5	árum	og	að	sala	til	Bretlands	hefur	dregist	stöðugt	
saman,	hlutdeild	hefur	fallið	úr	25%	í	17.3%	og	einnig	er	samdráttur	á	sölu	til	Spánar.	Á	móti	
kemur	aukning	til	t.d.	Frakklands	sem	sýnir	að	samdráttur	í	þorskafla	þarf	ekki	að	þýða	minnkun	
til	allra	landa.	Þetta	eru	stærstu	markaðirnir	fyrir	þorsk	og	ég	spyr,	hvernig	ætla	framleiðendur	
og	útflytjendur	að	vinna	aftur	markaði	sem	ekki	hefur	verið	sinnt?	Það	eykur	ekki	bjartsýni	
þegar	að	það	eina	sem	Íslendingar	hafa	sameiginlegt	er	Iceland	Responsible	Fisheries	vottunin	
og	ekki	hefur	verið	nægilegt	fjármagn	til	að	standa	vel	að	kynningum	erlendis	sem	er	
nauðsynlegt	í	harðri	samkeppni	við	aðrar	vottanir	á	sjálfbærum	veiðum.		
	
Önnur	spurning	er:	Hvað	erum	við	að	gera	í	markaðssetningu	á	nýjum	mörkuðum	eins	og	
Rússlandi,	en	þangað	fóru	7%	af	útflutningi	í	fyrra	en	var	aðeins	2%	árið	2006;	eða	í	Nígeríu,	en	
þangað	fara	tæp	um	5%	af	útflutningi.	Hefur	þessum	vexti	verið	fylgt	eftir	með	nauðsynlegri	
markaðsuppbyggingu	til	að	styrkja	stöðu	íslenskra	afurða?	Við	vitum	að	góð	ímynd	
upprunalands	og	þekking	á	afurðum	þaðan	styrkir	sölu	allra	íslenskra	afurða	á	því	svæði.		
	
Mér	finnst	áhugavert	að	skoða	hvaða	afurðir	eru	stærstar	í	útflutningi.	Þar	sem	tölur	yfir	
einstakar	afurðir	eru	ekki	til	staðar,	nota	ég	afurðaflokka	til	að	búa	til	lista	yfir	10	mikilvægustu	
afurðirnar.	Myndin	sýnir	þennan	lista	fyrir	2011,	í	sviga	fyrir	aftan	röðina	er	staðan	2010,	auk	
þess	sjást	verðmæti	2011	og	hlutdeild	í	útflutningi.	Þessir	10	afurðaflokkar	skiluðu	57%	af	
útflutningstekjum.		
	
Heilfrystur	makríll	var	söluhæsta	afurð	sjávarútvegsins	í	fyrra	með	24	mrð.kr.	verðmæti	og	9,3%	
af	útflutningstekjum	landsins.	Kemur	kannski	ekki	á	óvart.	Makríllinn	ýtir	ferskum	þorskflök	úr	
fyrsta	sæti,	en	þau	hafa	verið	mikilvægasta	afurðin	síðustu	árin.	Landfryst	þorskflök	eru	svo	í	3.	
sæti,	fiskmjöl	í	4.,	blautverkarður	saltfiskur	í	5.	og	lýsi	í	6.	sæti.	Margar	breytingar	eru	í	
útflutningi,	en	áhugavert	er	að	sjá	að	verðmæti	frystrar	grásleppu	voru	um	400	m.kr.	á	síðasta	
ári,	en	þetta	er	tiltölulega	ný	afurð	og	hluti	af	þeirri	þróun	að	koma	með	allt	hráefni	í	vinnslu.		
	
Við	höfum	séð	þróun	afla	og	útflutningstekna	og	svona	líta	þær	út	saman.	Myndin	sýnir	
heildarafla	og	verðmæti	útflutnings	er	á	föstu	gengi.	Þetta	er	draumastaðan,	samdráttur	í	afla	
en	vöxtur	í	tekjum.	Margt	getur	skýrt	þessa	þróun;	aukin	vinnsla	á	uppsjávarfiski	til	manneldis;	
aukning	í	ferskum	flökum;	framleiðendur	urðu	að	hámarka	tekjur	með	sterka	krónu	í	mörg	ár;		
Eða	breytti	AVS	sjóðurinn	svona	miklu,	en	átakið	var	kynnt	2002!		Hvað	sem	var,	greinin	hefur	
unnið	gott	starf.				

4. Heimsframboð	sjávardýra			

Heildarframboð	sjávardýra	var	árið	2011	145m	tonn	og	skiptist	það	þannig	að	89m	tonna	komu	
úr	veiði	á	villtum	tegundum	og	56m	tonn	úr	eldi.	Þróun	síðustu	áratugi	er	mjög	skýr;	veiðar	á	
villtum	tegundum	hafa	tekið	litlum	breytingum	og	eru	í	kringum	90m	tonn	á	meðan	eldi	sér	um	
mestu	aukninguna	og	hefur	farið	úr	13m	tonnum	1990	í	60m	tonn	árið	2010.	Með	sama	
áframhaldi	mun	sama	magn	koma	úr	fiskeldi	og	veiðum	um	árið	2025!		
	
Ef	við	skoðum	bara	flokka	sjófiska,	þ.e.	uppsjávarfisk,	bolfiska	osfrv.,	þá	hefur	magnið	verið	65-
73m	tonn	á	ári,	þar	af	voru	veidd	árið	2010,	27	m	tonn	af	uppsjávartegundum	og	7	m	tonn	af	
bolfiski.	Hlutdeild	Íslands	var	6%	í	bolfiski	og	2%	í	uppsjávarfiski.				
	
Myndir	sýnir	samanburð	á	afla	Íslands,	ESB	og	Noregs	í	10	mikilvægum	tegundum.	Norðmenn	
eru	stærstir	í	7	tegundum,	ESB	í	2	og	Ísland	í	aðeins	einni,	en	þetta	ár	var	veiði	loðnu	lítil.		
	
Hvers	vegna	skiptir	máli	að	skoða	hlutdeild	Íslands	í	veiði	og	eldi?	Þó	svo	við	séum	með	vel	
rekinn	og	með	samkeppnishæfan	sjávarútveg	lifum	við	á	því	að	selja	afurðirnar	og	þar	skiptir	
samkeppnisstaðan	máli.	Ef	hlutdeild	Íslands	er	há	getum	við	verið	mótandi	á	það	sem	gerist	á	
markaðnum	en	ef	hlutdeild	í	einstökum	flokkum	eða	tegundum	er	lág	þá	verðum	við	að	vanda	
markaðs-	og	sölustarf	betur.		
	

Að	lokum		
	
Ágætu	gestir	Sjávarútvegsráðstefnunnar.		
	
Við	sjáum	þessa	mynd	af	íslenskum	sjávarútvegi:		
	

• Afli	jókst	aftur	2011	eftir	stöðugt	fall	í	áratug,	það	verður	mikil	aukning	í	ár	og	næsta	ár	
ætti	einnig	að	verða	gott.		

• Mikil	aukning	var	í	uppsjávarveiðum	en	bolfiskveiðar	standa	í	stað,	þó	svo	að	framboð	
einstakra	tegunda	breytist.		

• Heildarveiði	er	enn	lág	miðað	við	afkastgetu	greinarinnar	og	ef	fiskstofnar	vaxa	ekki,	þarf	
að	leita	annarra	leiða	til	að	auka	framboð.	Þær	eru	t.d.		

o Fiskeldi,	sem	hefur	tekið	kipp	í	ár	og	getur	á	næsta	ári	tvöfaldast	miðað	við	2011.		
o Innflutningur	er	mikilvægur	með	7%	af	framboði,	en	frekari	tækifæri	eru	

möguleg	í	þorski	frá	Norðmönnum	og	Rússum	og	ýmsum	uppsjávarfiski.		
o Sækja	í	rekstur	eða	útgerð	utan	landhelginnar.		

• Útflutningsverðmæti	2011	voru	258	mrð.kr.	og	það	stefnir	í	290-300	mrð.kr.	í	ár.		

• Þrátt	fyrir	samdrátt	í	afla	hafa	útflutningsverðmæti	vaxið.		
• Aukinn	þorskafli	á	Íslandi	samhliða	mikilli	aukningu	í	Barentshafi	krefst	kröftugs	

markaðsstarfs	og	vinna	aftur	stöðu	á	hefðbundnum	mörkuðum.		
• Með	auknum	uppsjávarafla	þarf	að	leggja	í	uppbygginarstarf	á	nýjum	mörkuðum.		

Að	lokum	
	
Það	þarf	að	mínu	mati	að	leggja	áherslu	á	sérstöðu	landsins,	fyrsta	flokks	afurðir,	áreiðanleika	í	
viðskiptum,	hugsa	til	langstíma	með	kaupendum,	stunda	vöruþróun,	huga	að	menntun	í	
greininni	og	byggja	upp	nýja	markaði.		


